
Høyringsinnspel – reguleringsplan Åmothaugen Vest (planID 20160005)
Universelt utforma fiskeplass ved Ormetjønn
På vegne av Groven Camping og Hyttegrend legg eg med dette fram høyringsinnspel til planarbeidet for Åmothaugen Vest i Åmot sentrum.
Groven Camping og Hyttegrend ber om at planforslaget vert endra slik at universelt utforma fiskeplass ved Ormetjønn vert teke ut av planen.
Fiske i Ormetjønn er eit etablert og sentralt tilbod knytt til drifta av Groven Camping og Hyttegrend. Etter førespurnad har campingen gjeve løyve til at både bygdefolk og skule har fått nytte tilbodet, inkludert lån av båt og høve til fiske. Denne bruken har vore regulert gjennom førespurnad til campingen, noko som har sikra kontrollert ferdsel og forsvarleg forvaltning.
Ei offentleg og universelt tilrettelagd fiskeplass vil etter vår vurdering gjere det umogleg å vidareføre fiske i Ormetjønn som eit særskilt tilbod til våre overnattingsgjester. Dette vil medføre ei nedlegging eit sentralt element i gjesteopplevinga ved campingen.
Groven Camping og Hyttegrend har i dag ei aktiv og målretta forvaltning av Ormetjønn. Vatnet vert regulert ved behov, og fiskestorleik og bestand vert vurdert jamleg. Dagens praksis har gjeve ein sunn og berekraftig fiskebestand. Ei opning for allment fiske utan tilsvarande reguleringsmoglegheiter vil etter vårt syn kunne øydelegge denne balansen.
Me har forståing for kommunen sitt arbeid med universell utforming og tilgjenge. Samstundes må slike tiltak ikkje gå på kostnad av eksisterande, velfungerande næringstilbod. Me er elles positive til oppgraderingar og tilrettelegging av turstien rundt Ormetjønn.
På dette grunnlaget ber me om at Ormetjønn ikkje vert etablert som universelt utforma fiskeplass i reguleringsplanen.

